
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Akileraartarnermut Atugarsissaarnermullu Isumalioqatigiissitap akileraartarnermut 

atugarissaarnermullu immikkoortunut innersuussutaanik aallaaveqartumik 

aaqqissuusseqqinnernik suliaqarnernik aallartitsinissamik Naalakkersuisut 

peqquneqarnissaannut Inatsisartuni aalajangiiffigisassatut siunnersuut. Sulinissaq 

immikkoortunik ilanngussaq 1-mi taaneqartunik aallaaveqassaaq. Sulineq 2021 naatinnagu 

naammassineqareersimassaaq. 

 

(Inatsisartunut ilaasortaq Múte B. Egede, Inuit Ataqatigiit) 

 

Tunngavilersuut:  

Inuiaqatigiinni politikimillu ingerlatsisuni sivisuumik akileraartarnermut atugarissaarnermullu 

tunngasuni aaqqissuusseqqittoqarnissaanik pisariaqartitsineq oqallisigineqarpoq. 

Aaqqissuusseqqinnerit ilaatigut immikkoortut pineqartut ataqatigiissinneqarnerisigut, ullutsinnullu 

naleqqussarnerisigut, inatsisit sinaakkutaasut inunnut ataasiakkaanut pisortanullu 

paasiuminarnerulernissaat, inuillu ataasiakkaat  atugaasa oqinnerulersinneqarnissaat kiisalu 

allaffissornerup annikillisarneqarnissaa qulakkiissavaat.  

 

Aaqqissuusseqqinnerni pigissaarnerup atugarissaarnerullu nukittunerulersinneqarnissaa, 

naligiinnerulernermik qulakkeerinissaaq, allaffissornermik annikillisaanissaq siunissarlu 

ungasinnerusoq eqqarsaatigalugu inuiaqatigiit atugartuut aningasalersorneqarnerata qulakkeernissaa 

pingaarnertut siunertaapput.    

 

Akileraartarnermut Atugarissaarnermullu Isumalioqatigiissitaq 2009-mi ukiakkut pilersinneqarpoq, 

isumalioqatigiissitarlu 2011-mi marsimi isumaliutissiissumminik saqqummiussivoq. 

 

Akileraartarnermut Atugarissaarnermullu Isumalioqatigiissitap kaammattuutai ataasiakkaat ukiuni 

kingullerni aallartinneqartarput. Taamaattoq Akileraartarnermut Atugarissaarnermullu 

Isumalioqatigiissitap isumaliutissiissutaa aallaavigalugu annertuunik ataqatigiissunillu 

aaqqissuusseqqinnernik suliniutinik aallartitsisoqanngilaq.   

 

Aningasaqarnermut siunnersuisooqatigiit 2019-mut nalunaarusiaanni ilaatigut ima 

allassimasoqarpoq: ”Isumaginnittoqarfik tamarmiusoq ataqatigiissillugu 

aaqqissuuteqqinneqartariaqarpoq. Ikiorsiissutit tapiissutillu katitigaaneri innuttaasunut 

sullissisunullu paatsiveerunnarpallaarput paasiuminaallutillu. Ikiorsiissutit assigiinngitsut 

ataqatigiinnerat ersarluppoq1…”   

                                           
1 https://naalakkersuisut.gl/~/media/Nanoq/Files/Attached%20Files/Finans/GL/Oekono-

misk_raad/G%C3%98R%202019%20KAL.pdf 

https://naalakkersuisut.gl/~/media/Nanoq/Files/Attached%20Files/Finans/GL/Oekonomisk_raad/G%C3%98R%202019%20KAL.pdf
https://naalakkersuisut.gl/~/media/Nanoq/Files/Attached%20Files/Finans/GL/Oekonomisk_raad/G%C3%98R%202019%20KAL.pdf

Nalunaarusiami aamma ima allassimasoqarpoq: 

”Peqatigisaanillu isumaginninnikkut suliffeqartitsiniarnermilu suliaqartarnerit 

ajornartorsiuteqarlutik. Tamakku ajornartorsiutit takornartaanngillat nalunaarutinilu arlalinni 

misissoqqissaarneqareerlutik, soorlu  Akileraartarneq atugarissaarnerlu pillugit 

Isumalioqatigiissitami, Aningaasaqarnermut Siunnersuisoqatigiinni Vivemilu (2018) 2. 

Aqutsiveqarfinni pineqartuni aaqqiigasuarnerit pissusissamisuunngillat inuilli imminnut pilersortut 

amerlisarniarlugit isumaginninnerlu pitsanngorsaaviginiarlugu ataqatigiissakkamik 

aaqqissuusseqqinnissaq pisariaqartinneqarpoq.” 

 

Atugarissaarnitta siunissami attatiinnarnissaa qularnaarumallugu aaqqissuusseqqinnermik 

ataqatigiissumik, suliniutit suut aallartinneqarnissaannik amerlanerussuteqarluartunik politikikkut 

tunuliaqutserneqartumik aallartitsisoqarnissaa pisariaqartinneqarpoq. Taamaammat 

Akileraartarnermut Atugarissaarnermullu Isumalioqatigiissitap innersuussutaasa saqqummernerisa 

kingorna inuiaqatigiinni ineriartorneq ataqqillugu, Isumalioqatigiissitap innersuussutai 

toqqammavigalugit suliniarnerup Naalakkersuisunit ingerlateqqinneqarnissaa siunnersuutigaara.  

 

Pisortanut aningaasaqarnikkut allaffissornikkullu kingunerisassai:  

Aaqqissuusseqqinnisaq Inatsisartunit akuersissutigineqassappat sammisanik ilanngussaq 1-mi 

allanneqartunik aallaaveqassaaq. Sulineq Akileraartarnermut Atugarissaarnermullu 

Isumalioqatigiissitap isumaginninnermi suliffeqarnermilu politikkip immikkoortuisa ilaannit 

aallaaveqartussatut ilimagineqarpoq. Akileraartarnermut Atugarissaarnermullu Isumalioqatigiissitaq 

katillugit 5 mio. koruunit missaannik aningaasartuuteqarfigineqarpoq, taakkununngalu 

Namminersorlutik Oqartussani aningaasarsianut aningaasartuutit ilanngunneqassapput. 

Aaqqissuusseqqinnernik suliaqarneq Akileraartarnermut Atugarsissaarnermullu 

Isumalioqatigiissitap aaqqissuusseqqinnissatut missiliuussaatut annertussuseqassanngimmat, suliat 

AC-fuldmægtigit marlunnit pingasunut ukiumut sulinerinut sinaakkutit iluanni 

suliarineqarsinnaasutut missingiunneqarpoq, tassa 1 – 1,5 mio. koruunit missaat. 

  

Namminersortunut aningaasaqarnikkut allaffissornikkullu kingunerisassai:  

Soqanngilaq. 

 

Innuttaasunut aningaasaqarnikkut allaffissornikkullu kingunerisassai:  

Soqanngilaq. 

 

 

 

 

                                           
 
2https://naalakkersuisut.gl/~/media/Nanoq/Files/Attached%20Files/Finans/DK/Oekonomisk%20raad/2018%20-
%20økonomisk%20råds%20rapport%20dk.pdf 
 

 

https://naalakkersuisut.gl/~/media/Nanoq/Files/Attached%20Files/Finans/DK/Oekonomisk%20raad/2018%20-%20økonomisk%20råds%20rapport%20dk.pdf
https://naalakkersuisut.gl/~/media/Nanoq/Files/Attached%20Files/Finans/DK/Oekonomisk%20raad/2018%20-%20økonomisk%20råds%20rapport%20dk.pdf

